
UMSÖGN 
 

Viðtakandi: Skipulags- og samgönguráð 

Sendandi: Skrifstofa samgöngustjóra og borgarhönnunar 
 

Fyrirspurn áheyrnarfulltrúa Flokks fólksins um merkingar við göngugötur (US210078). 

Á fundi skipulags- og samgönguráðs þann 24. mars sl. var lögð fram svohljóðandi fyrirspurn 
áheyrnarfulltrúa Flokks fólksins: 
 

Nú er heimild í lögum að P merktir bílar aki göngugötur og lögum þarf að fylgja. 
Enn vantar viðeigandi merkingar, skilti til að merkja þessa lagaheimild. Það hefur 
orðið til þess að fólk á P merktum bílum hefur orðið fyrir aðkasti. Eftir því sem næst 
er komist stendur ekki til að merkja göturnar í samræmi við lagaheimildina t.d. með 
því að setja upp skilti eða aðrar merkingar sem gefa til kynna að eigendur P 
merktra bíla hafi þessa heimild. Fulltrúi Flokks fólksins spyr: Hvernig ætla 
skipulagsyfirvöld að tryggja að hreyfhamlað fólk verði ekki fyrir aðkasti aki þeir 
göngugötu þegar merkingar eru ekki nákvæmari en raun ber vitni? 

Fyrirspurninni var vísað til umsagnar umhverfis- og skipulagssviðs, skrifstofu samgöngustjóra 
og borgarhönnunar, þann 7. apríl sl. 
 
Svar við fyrirspurn: 

Í fyrra svari skrifstofunnar kom fram, að starfshópur á vegum umhverfis- og skipulagssviðs 
ynni nú að gerð samþykktar fyrir göngugötur í Reykjavík. Í drögunum er gert ráð fyrir auknum 
heimildum til aksturs á göngugötum í samræmi við breytingar á 1. og 2. mgr. 10. gr. 
umferðarlaga sem samþykktar voru í gær, 11. maí. Ákvæðið er svohljóðandi eftir breytingarnar: 

Umferð vélknúinna ökutækja um göngugötu er óheimil. Þó er umferð vélknúinna 
ökutækja akstursþjónustu fatlaðra, handhafa stæðiskorta fyrir hreyfihamlaða, 
lögreglu, slökkviliðs og sjúkraflutninga heimil. Þá er heimil umferð vélknúinna 
ökutækja í þeim tilgangi að afhenda verslunum, veitingastöðum og sambærilegum 
aðilum vörur á skilgreindum vörulosunartímum sem gefnir eru til kynna með skilti. 
Veghaldara er enn fremur heimilt að kveða á um frekari undanþágur frá banni við 
umferð í samræmi við 1. og 4. mgr. 84. gr. 
Veghaldara er heimilt að veita íbúum og rekstraraðilum við göngugötu leyfi til 
aksturs vélknúinna ökutækja um göngugötuna, til og frá lóð heimilis þeirra eða eftir 
atvikum lóð fyrirtækis þeirra, hvort heldur almennt eða í einstökum tilvikum. Sama 
á við um íbúa og rekstraraðila nærliggjandi gatna þegar aðgengi að 

bifreiðastæðum þeirra er frá göngugötu og önnur leið að þeim er ekki fær. Almenna 
heimild skal gefa til kynna með umferðarmerki. Veghaldari gefur út göngugötukort 
til íbúa og rekstraraðila sem leyfi hafa til aksturs um göngugötu. Slíkt kort skal vera 
sýnilegt í eða á ökutæki í göngugötu. Lögreglu er heimilt að leggja hald á 
göngugötukort til bráðabirgða ef grunur leikur á um misnotkun þess og skal þá 
afhenda veghaldara kortið. Veghaldari skal afturkalla kort ef um misnotkun er að 
ræða. Veghaldari getur, að höfðu samráði við lögreglu, sett reglur um 
göngugötukort þar sem nánar er kveðið á um útgáfu og notkun þeirra. 

Í kjölfar gildistöku nýrrar samþykktar fyrir göngugötur er gert ráð fyrir að kynna sérstaklega 
þær reglur sem gilda um akstur í göngugötum. Eftir atvikum kann hluti af þeirri kynningu að 
fela í sér uppsetningu upplýsingamerkja fyrir gangandi vegfarendur á göngugötum. Ekki er 
fyrirhugað að beina öðrum merkjum að akandi umferð á göngugötum en þeim sem kveðið er á 
um í gildandi reglugerð um umferðarmerki og notkun þeirra hverju sinni. 

samgöngustjóri 


